
	క.	
గంగయుఁ గడితపువలువచె, ఱంగు ముసుంగిడి కడిందిఱాతనమున నా

శృంగారవనికి మెల్లనె, జంగమపుంగవుని వెదుకఁ జనియె నొకర్తై.

	వ.	
అట్లు చని వనిం బ్రవేశించి.

	సీ.	
కొదుగక గాటంపుఁబొదరిండ్ల దండలఁ గొదకొని సారెకు వెదకి వెదకి

తిన్ననికపురంపుఁదిప్పలచొప్పుల నిలుచుచు నందంద నెమకి నెమకి

వలపుగొజ్జఁగినీటివంతల చెంతల డాసి పల్దెఱఁగుల రోసి రోసి

పరువంపువలిదాఁకపందిళ్లసందుల సొలయుచు మఱిమఱిఁ జూచి చూచి



	 







	గీ.	
వలపు లంతంత కుబ్బ నవ్వన్నెకాని, నెందుఁ బొడఁగాననేరక కుంది కుంది

యిందువదన వనితరుబృందములను, ఆశ లడరంగ నిట్లని యడుగఁదొడఁగె.

	సీ.	
చిన్నారివగకాఁడు చెన్నార మీవద్ద నిలిచియుండఁడుగదా నిమ్మలార

సింగారములకుప్ప చెలువొప్ప మీదండ మొనసియుండఁడుగదా పనసలార

ముద్దుజంగమఱేఁడు మురిమీఱ మీపజ్జ మసలియుండఁడుగదా మావులార

నెఱజాణతలమిన్న నీటార మీచెంత దాఁగియుండఁడుగదా దబ్బలార



	 







	గీ.	
యలరువిలుకానిఁదెగడుసోయగము గలిగి, కడిఁది మీచాయనిగ్గులు కడలఁ బర్వ

జగము లెల్లను వలయించు జగమగండు, మీకడకు రాఁడు గద వలిదాఁకలార.

	క.	
ఈ డెన్నరానిసొగసుల, నాడెందము గరఁగఁజేసి నలిఁ బెట్టినయా

పోడలతలమానిక మిపు, డీడా నీనీడ కీడ కేతేరఁడుగా.

	క.	
అన్నన్న కడిఁదివగలన్, నన్ను న్వలయించి చనుట నాయమె వానిం

గన్నారఁ జూపఁగదవే, పొన్నా నీ కెన్నరానిపుణ్యంబుగదే.

	క.	
జగమెల్లను వలయింపఁగఁ, దగుసోయగమున వెలుంగుదంటవిరాళిం

బొగలించి చనియె వానిం, బొగడా గనఁజేయునీకు బొగడిక వచ్చున్.

	గీ.	
తలిరువిల్కానిదాడికి నళికి యుళికి, పలుదెఱంగుల నినుఁ గోరి వలసియున్న

చెలియ నలయింపఁ దగదని తెలిపి వాని, నగపడఁగఁజేయరే కొమ్మటనఁటులార.

	వ.	
అని మఱియును జంగమేశ్వరుం గురించి యిట్లనియె.

	ఉ.	
ఏలర యింతవింతచలమేలర నన్ను మనోభవానల

జ్వాలలవేఁడిమిం బొగలఁ జాలర లేజవరాలరా మదిం

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 24 జనవరి 2023న 03:51కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

